
Усё пакінуць след павінна,
Бо, як пачаўся белы свет,
Прамень, пясчынка і расіна
Нязменна пакідаюць след.
Пятрусь Броўка

Сярод беларускіх пісьменнікаў, якія пакінулі нашчадкам багатую творчую спадчыну і ўнеслі вялікі ўклад у развіццё нацыянальнай культуры, пачэснае месца займае Пятрусь (Пётр Усцінавіч) Броўка. Ён доўгі час знаходзіўся ў эпіцэнтры літаратурнага жыцця краіны, актыўна ўплываў на яго не толькі як творца, але і як сапраўдны летапісец-мастак свайго часу.
Нарадзіўся Пятрусь Броўка 25 чэрвеня 1905 г. у вёсцы Пуцілкавічы, што на Ушаччыне, якая таксама дала беларускай літаратуры такіх вядомых мастакоў слова, як Васіль Быкаў, Еўдакія Лось, Рыгор Барадулін. Лёс яго ў многім тыповы для нашых пісьменнікаў - сялянскіх сыноў, дзяцей беларускай вёскі. З маленства зведаў, што такое сялянская праца, хараство роднай прыроды, няпростае чалавечае жыццё. Калі будучы паэт авалодаў граматай, то дапамагаў складаць і пісаў лісты аднавяскоўцам, якія апынуліся на франтах Першай сусветнай вайны. У дзіцячыя гады ён пазнаёміўся з першымі беларускімі творамі Янкі Купалы і Якуба Коласа, а таксама з тагачаснымі беларускімі часопісамі "Саха" і "Лучынка". 
Нядоўга вучыўся ў Лепельскім вышэйшым пачатковым вучылішчы, бо на яго навучанне ў сям’і не хапала сродкаў. З трынаццаці гадоў пачаў працаваць: быў перапісчыкам у валасным ваенным камісарыяце, справаводам у валвыканкаме, рахункаводам у саўгасе, а затым - старшынёй сельсавета. Пасля Пятрусь Броўка трапіў на камсамольскую работу: працаваў загадчыкам аддзела ў Полацкім акруговым камітэце камсамола. З 1927 па 1928 гг. - адказны сакратар газеты "Чырвоная Полаччына", куды раней ён дасылаў свае першыя допісы і вершаваныя творы. У гэтай газеце 18 жніўня 1926 г. быў змешчаны яго першы верш "Ой, не шапчы, мая бярозка..." пад псеўданімам Юрка Баравы. З гэтага часу і пачынаецца творчая сцежка Петруся Броўкі ў вялікую літаратуру.
Паваротным момантам у жыццёвай і творчай біяграфіі маладога  паэта стаў прыезд у Мінск і паступленне на вучобу ў Беларускі дзяржаўны ўніверсітэт на літаратурна-лінгвістычнае аддзяленне педагагічнага факультэта (скончыў БДУ ў 1931 г.). У 1940 годзе прызначаны галоўным рэдактарам часопіса “Полымя”. З 1941 па 1942 г. працаваў інструктарам-літаратарам франтавой газеты “За Савецкую Беларусь”, публікаваўся ў партызанскім друку. З 1943 года быў адказным сакратаром праўлення Саюза пісьменнікаў БССР, а з 1945 года зноў стаў галоўным рэдактарам часопіса “Полымя”. У 1948-1967 гг. з’яўляўся старшынёй праўлення Саюза пісьменнікаў БССР, з 1967 па 1980 г. - галоўным рэдактарам выдавецтва “Беларуская Савецкая Энцыклапедыя” (зараз носіць яго імя). 
Творчасць Петруся Броўкі - паэтычны летапіс народнага жыцця. Яго паэтычная дзяржава нямалая : яна раскінулася ад беларускіх бароў да амерыканскага кантынента. Але найбольш светлыя і шчырыя песні ён праспяваў роднай зямлі, чароўнаму кутку на Ушаччыне.
У сваіх паэтычных пейзажах Пятрусь Броўка з яркай асабовасцю светаўспрымання, вельмі вобразна і маляўніча раскрывае непаўторны воблік роднай зямлі. Мастак слова вядзе даверлівую, прачулую размову з лесам, дрэвам, пчалою, ён натхнёна і адухоўлена паэтызуе неба і раку, спевы птушак, поры года (вершы "Мая Ушачка", "Зімовыя малюнкі", "Восенню", "Раніцу люблю...", "Вясновы дождж", "Ты, мая пчолка", "Здаецца, дуб са мной гаворыць..."). Узнёсла-ўрачыстая музыка лесу гучыць у вершы Петруся Броўкі "Лясныя музыканты". Ён нязмушана запрашае ўсіх нас адчуць чароўную музыку навакольнага свету:

Наш лес. Унікнуць толькі трэба -
Спяваючы, сасна расце.
 А чулі вы - спявае неба?
А так, што месяц аж цвіце.

Паэзія П. Броўкі ўвабрала ў сябе жыватворныя сокі роднай зямлі, пераняла яе красу, напоўнілася самымі рознымі чалавечымі пачуццямі - радасцю, замілаваннем, пачуццём аптымізму. Дружба, каханне, радасць сумеснай працы - увесь добры свет людскіх узаемаадносін, чалавечых пачуццяў зрабіўся невычарпальнай крыніцай для паэзіі П. Броўкі. 
Яшчэ ў гады вучобы ў сталіцы Пятрусь Броўка стаў актыўным удзельнікам літаратурнага жыцця, увайшоў у творчае аб’яднанне "Маладняк". 1930-я гг. – час інтэнсіўнага станаўлення таленту пісьменніка. У гэты перыяд ён выдаў кнігі паэзіі "Гады, як шторм" і "Прамова фактамі" (абедзве - 1930), "Цэхавыя будні" (1931), “Прыход героя” (1935) і інш. Паэта цікавілі падзеі не толькі сучаснага яму жыцця, але грамадзянскай і Першай сусветнай войнаў. Гэта знайшло адлюстраванне ў паэмах “Праз горы і стэп” (1932) і “1914” (1935). У зборніках “Вясна Радзімы” (1937), “Шляхамі баравымі” (1940) разам з грамадскімі праблемамі пісьменнік шмат увагі надае інтымнай і пейзажнай лірыцы.
Значнае месца ў творчасці Петруся Броўкі займае тэма Вялікай Айчыннай вайны. У гады вайны паглыбляецца эмацыянальны і рэалістычны змест яго паэзіі, узмацняецца яе патрыятычнае гучанне, расце майстэрства паэта. Героі яго твораў - воіны-франтавікі, партызаны, іх сёстры, бацькі, каханыя, простыя людзі, якім не сорамна глядзець у вочы маці-Радзіме, бо ўсе яны «сэрцам і душою» былі з ёй у цяжкую гадзіну, мужна абаранялі яе. Балючыя, шчымлівыя вершы, балады, паэмы распавядаюць пра Надзю-Надзейку, закатаваную фашыстамі, пра спаленыя вёскі, першыя пасляваенныя барозны і жмені зярнят, што кінулі ў зямлю рукі сейбіта, пра слёзы герояў-франтавікоў, якія засталі папялішчы на месцы родных хат. 
Творы, якiя напiсаў Пятрусь Броўка ў першыя ваенныя гады, сабраны ў кнiзе "Насустрач сонцу", куды ўвайшлі вершы i паэма "Пра Смалячкова".  Тэма вайны раскрыта ў лепшай паэме “Голас сэрца” (1960). Яна прысвечана маці паэта, якая загінула ў Асвенцыме.
Праз усю пасляваенную паэзiю праходзiць тэма гiстарычнага подзвiга народа. Пра творчую актыўнасць Петруся Броўкі ў гэты час сведчаць шматлiкiя кнiгi вершаў, за некаторыя з іх ён удастоены высокiх узнагарод. Пісьменнік атрымаў Дзяржаўную прэмiю СССР за паэму "Хлеб" (1947), вершы "Спатканне", "Думы пра Маскву", зборнік “Дарога жыцця” (1951).
Паэтызацыя працы робiцца адным з галоўных матываў пасляваеннай творчасцi Пятруся Броўкі. Узбагачаны жыццёвым вопытам паэт глыбока раскрывае ўнутраны свет лiрычнага героя. Паказваючы штодзённыя клопаты, iнтарэсы i iмкненнi чалавека працы (вершы "Каваль", "Архiтэктар", "Бондар"), Пятрусь Броўка стварае калектыўны вобраз народа-творцы, выяўляе тыя змены, што адбылiся ў характары людзей. Працоўны подзвіг народа, барацьба за мір адлюстраваны ў зборніках “У роднай хаце”(1946), “Дарога жыцця” (1950), “Сонечнымі днямі” (1950), “Цвёрдымі крокамі” (1954) і інш.
Асабліва ярка паэтычны талент Петруся Броўкі разгарнуўся ў 60-70-я гг., якія сталі надзвычай важным і плённым этапам у яго творчасці. Гэты час аказаўся ўраджайным на кнігі паэзіі - выйшлі ў свет зборнікі "Пахне чабор" (1959), "Далёка ад дому" (1960), “А дні ідуць…” (1962; Ленінская прэмія,1962), "Між чырвоных рабін" (1969; Дзяржаўная прэмія БССР імя Я. Купалы, 1970) і інш. Прыкметна пашырыліся абсягі творчага выяўлення паэта, узмацніўся гуманістычны пафас яго паэзіі. У 60-я гг. паэтаў голас пацішэў, зрабіўся задушэўна-цёплым, мяккім, сапраўды прывабным. 
Лірычнай цеплынёй вызначаецца iнтымная лiрыка Петруся Броўкі ("Косы", "Пахне чабор", "Пра вочы"). Паэт псiхалагiчна праўдзiва паказвае складанасць i супярэчлiвасць пачуццяў лiрычнага героя. Пейзажныя малюнкi ў вершах дапамагаюць раскрыць светлыя i ўзвышаныя пачуццi  героя, аптымiзм ("Хор", "Ручай", "Царь-дуб"). Шырокае выкарыстанне фальклору i народна-нацыянальных элементаў робяць яго паэзiю не толькi сучаснай, па-народнаму мудрай, але i наватарскай па сваёй сутнасцi i паэтычнай форме.
Цудоўна гучыць пейзажна-любоўная саната "Пахне чабор...". Верш прасякнуты элегічным пачуццём, у ім праз драматызацыю лірычнай інтанацыі раскрываецца туга чалавечай душы па былым каханні: 
"...Клікнуць хацелася - голас замёр.
Пахне чабор,
Пахне чабор...".
Мілагучнасцю, шчымлівай пяшчотай напоўнены верш "Александрына", які, як і "Пахне чабор...", стаў цудоўнай песняй (непаўторна гэтыя вершы-песні загучалі ў выкананні знакамітага ансамбля "Песняры"). "Пахне чабор..." і "Александрына" - лірычна-камерныя песні кахання, тыя адметныя ўзоры інтымнай лірыкі, якія створаны на хвалі спавядальнай шчырасці і пяшчоты. 
У апошніх прыжыццёвых кнігах “Калі ласка” (1972), “І ўдзень і ўночы…” (1974), “Што сэрца праспявала” (1979), “І маладосць і сталасць” (1980) гучаць спавядальныя матывы: пісьменнік быццам асэнсоўвае пройдзены шлях.
У літаратурнай спадчыне П. Броўкі акрамя паэтычных ёсць і празаічныя творы. Яго шлях як празаіка пачаўся з ранніх апавяданняў “Сымонава гора”, “Памылка”, “Тры сасны”, якія былі надрукаваны ў газеце “Чырвоная Полаччына” ў 1927 і 1928 гг. Першым буйным творам стала аповесць “Каландры” (1931). У 1956 г. Пятрусь Броўка апублікаваў раман “Калі зліваюцца рэкі” (Літаратурная прэмія імя Я. Коласа, 1959), у якім распавядаецца пра будаўніцтва электрастанцыі на возеры Дрысвяты ў Віцебскай вобласці. У апошнюю кнігу прозы “Разам з камісарам” (1974) увайшлі аўтабіяграфічныя апавяданні і аповесць “Донька-Даніэль”. 
Пятрусь Броўка пісаў таксама творы для дзяцей, займаўся мастацкім перакладам, публіцыстыкай. Пераклаў на беларускую мову творы Т. Шаўчэнкі, У. Маякоўскага, П. Тычыны, М. Бажана, А. Твардоўскага, М. Ісакоўскага, А. Пракоф'ева, У. Бранеўскага, Дж. Байрана і інш. 
Пісьменнік напісаў лібрэта опер «Міхась Падгорны» (1940), «Алеся» («Дзяўчына з Палесься», з Я. Рамановічам, пастаўлена ў 1944, урыўкі апублікаваны ў 1947). 
У савецкі час Пятрусь Броўка быў шырокапрызнаны пісьменнік : яму былі нададзены званні Народнага паэта Беларусі (1962), заслужанага дзеяча навукі Беларускай ССР (1975), прысвоена званне Героя Сацыялістычнай Працы (1972), ён стаў акадэмікам Акадэміі навук БССР (1966), лаўрэатам самай высокай у былым СССР Ленінскай прэміі, а таксама неаднаразова адзначаны Дзяржаўнымі прэміямі СССР і БССР. Пісьменнік узнагароджаны ордэнамі Леніна (1949, 1955, 1972), Кастрычніцкай Рэвалюцыі (1971), Чырвонай Зоркі (1944), Дружбы народаў (1975), “Знак Пашаны” (1939), Кірылы і Мяфодзія (1973, Балгарыя), шматлікімі медалямі. 
У Мінску (вул. К. Маркса, 30) створаны літаратурны музей Петруся Броўкі. На доме, дзе ён апошні час жыў, і ў вёсцы Пуцілкавічы ўстаноўлены мэмарыяльныя дошкі, у БелЭн і Вялікадолецкай сярэдняй школе Ушацкага раёна адкрыты мэмарыяльныя пакоі, у Пуцілкавічах - хата-музей, каля якой устаноўлена стэла памяці маці паэта. Імя П. Броўкі прысвоена вуліцам ў Мінску, Віцебску, Полацку, Гомелі, Бешанковічах, Ушачах. Для студэнтаў філалагічнага факультэта БДУ ўстаноўлена стыпендыя імя Петруся Броўкі. 
У Год кнігі (21 мая 2012 года) ў Віцебскай вобласці аблвыканкамам была заснавана штогадовая Літаратурная прэмія імя П. Броўкі з мэтай прапаганды лепшых літаратурных твораў, павышэння прэстыжу творчай працы і стымулявання пісьменнікаў. Прэмія прысуджваецца ў трох намінацыях : проза (публіцыстыка і драматургія ўключна), паэзія і літаратура для дзяцей. Лаурэатамі яе сталі Т. Краснова-Гусачэнка, Ф. Палачанін, Г. і С. Трафімавы, В. Русілка, Б. Бележэнка, Н. Намеснікаў і інш.

Рэкамендацыйны бібліяграфічны нарыс “Багацце душы і таленту” прысвечаны 110-годдзю з дня нараджэння Петруся Броўкі і адрасаваны бібліятэкарам, настаўнікам, школьнікам, шырокаму колу чытачоў. Бібліяграфічны нарыс уключае кнігі і артыкулы з фонду Віцебскай цэнтральнай гарадской бібліятэкі ім. М. Горкага. 

